
					Gwirwyd y dudalen hon
Ond yr oedd teimladau’r llall ym dynerach,
a meddai,—“Y peth wirion bach.” A gwnaeth
y geiriau tyner i’r dagrau neidio i lygaid y
gwrandawr bychan ar y grisiau. Ni arosodd i
glywed ychwaneg o’r ysgwrs. Trodd yn ei hol
i fyny’r grisiau mor gyflym a distaw ag y
medrai fyned, a’r gair “wyrcws” yn seinio yn
ei chlustiau. Nid oedd munud i’w golli. Yr
oedd rhaid dianc. Edrychai’r plentyn wyth
mlwydd oed o amgylch yr ystafell â llygaid
mawr dychrynedig. Yr oedd ganddi ei thrysorau 
bychain. Y ddau mwyaf gwerthfawr yn ei
golwg oedd darlun bachgen bach oddeutu yr un
oed a hi ei hun. Yr oedd amser wedi melynu’r
cerdyn ac wedi gwanhau y llinellau. Gwyddai
Margiad bach holl hanes y darlun hwnnw; yr
oedd ei thad wedi ei adrodd wrthi lawer gwaith,—pa 
fodd yr oedd wedi myned i Gaergybi
hefo’i fam i “dynnu ei lun” pan yn hogyn bach,
a’r holl bethau rhyfedd a digrif oedd wedi
digwydd ar y daith honno. Y trysor arall
oedd doli gawsai gan ei hathrawes yn yr Ysgol
Sul. Yr oedd yn rhaid cludo y rhai hyn gyda
hi. Tynnodd y darlun o’i guddfan a cheisiodd
ei roddi ym mhoced ei ffrog, ond yr oedd yn
rhy fechan i ddal y cerdyn yn ddiogel, a gwelodd 
y byddai raid iddi ei dwyn yn ei llaw
gyda’r ddoli. Yr oedd y glog lâs gyfeiriwyd
ati gan Betsan Jones yn hongian tu ol i’r drws,
a rhoddodd hi am dani a’r cap crwn brethyn
glâs oedd i’w chanlyn am ei phen. Agorodd
ddrws ei hystafell yn ddistaw, ac aeth i lawr
y grisiau ar flaenau ei thraed. Clywai Betsan
Jones yn siarad o hyd gyda gwraig y ty nesaf,
ac aeth allan drwy y drws oedd yn gwynebu’r
ffordd fawr.

